
ᑐᓴᒐᒃᓴᖅ 

ᑲᑎᒪᔨᕋᓛᖑᑲᐃᓐᓇᖅᑐᑦ ᕿᒥᕐᕈᓇᒃᓂᐊᖅᑐᑦ ᐃᓕᓴᕆᔭᐅᓯᒪᔪᑦ ᐅᖃᐅᑎᓐ ᐱᖁᔭᕐᔪᐊᖏᓐᓄᑦ ᓴᖅᑭᑦᑎᕗᑦ 
ᐊᑯᓐᓂᖅᓱᖅᑐᒃᑯᑦ ᐅᓂᒃᑳᓕᐊᓂᒃ 

ᐃᖃᓗᐃᑦ, ᓄᓇᕗᑦ (ᒫᑦᓯ 7, 2002) - ᑲᑎᒪᔨᕋᓛᖑᑲᐃᓐᓇᖅᑐᑦ ᕿᒥᕐᕈᔨᐅᓪᓗᑎᒃ ᐃᓕᓴᕆᔭᐅᓯᒪᔪᑦ ᐅᖃᐅᑦᑎᓐ 
ᐱᖁᔭᕐᔪᐊᖓᓐᓄᑦ ᓴᖅᑭᑦᑎᓯᒪᓕᖅᐳᑦ ᐊᑯᓐᓂᖅᓱᖅᑐᒃᑯᑦ ᐅᓂᒃᑳᓕᐊᖏᓐᓂᒃ. 

ᑲᑎᒪᔨᕋᓛᖑᑲᐃᓐᓇᖅᑐᑦ ᓴᖅᑭᑕᐅᓚᐅᖅᑐᑦ ᒪᓕᒐᓕᐅᖅᑎᒃᑯᓐᓄᑦ ᕕᕗᐊᕆ 2001-ᖑᑎᓪᓗᒍ 
ᕿᒥᕐᕈᓇᖕᓂᐊᖓᖅᑎᓪᓗᒋᑦ ᐃᓗᓕᖏᓐᓂᒃ ᐱᖁᔭᕐᔪᐊᑦ. ᑲᑎᒪᔨᐅᖃᑕᐅᔪᑦ ᑲᑎᒪᔨᕋᓛᖑᑲᐃᓐᓇᖅᑐᓄᑦ ᐅᑯᐊᖑᕗᑦ 
ᕆᐱᑲ ᐅᕿ ᐅᐃᓕᐊᒻᔅ, ᑖᓄᑦ ᕼᐊᕕᐅᔭᖅ, ᐅᕕᑎ ᐊᓚᑲᓐᓄᐊᖅ, ᑕᐃᕕᑦ ᐃᒃᑲᕐᕆᐊᓗᒃ ᐊᒻᒪᓗ ᒥᓂᔅᑕᐅᖃᑕᐅᔪᖅ ᔮᒃ 
ᐊᓇᕈᐊᖅ. ᒥᓂᔅᑕᐅᖃᑕᐅᔪᖅ ᐱᑕ ᑲᑦᑐᒃ ᑲᑎᒪᔨᐅᖃᑕᐅᓚᐅᕐᓯᒪᔪᖅ ᑲᑎᒪᔨᕋᓛᖑᑲᐃᓐᓇᖅᑐᓄᑦ ᓯᕗᓪᓕᖅᐹᒥ 
ᐊᕐᕌᒍᒥ ᐊᐅᓚᓂᖃᖅᑎᓪᓗᒋᑦ ᐊᒻᒪᓗ ᑲᑎᒪᔨᐅᖃᑕᐅᔪᑦ ᓇᓗᓇᐃᕐᓯᔪᒪᕗᑦ ᖁᔭᓕᓂᕐᒥᖕᓂᒃ ᖃᐅᔨᒪᓂᕆᔭᒥᓂᒃ 
ᑐᓂᓯᖃᑦᑕᓚᐅᕐᒪᑦ ᑲᑎᒪᔨᕋᓛᖑᑲᐃᓐᓇᖅᑐᑦ ᑲᑎᒪᑎᓪᓗᒋᑦ. 

"ᑎᑭᓯᒪᓕᕋᑦᑕ ᐱᒻᒪᕆᐅᔪᒧᑦ ᐱᓕᕆᐊᑦᑎᒍᑦ," ᑕᐃᒪᓐᓇ ᐅᖃᓚᐅᖅᑐᖅ ᕆᐱᑲ ᐅᕿ ᐅᐃᓕᐊᒻᔅ, ᐃᒃᓯᕙᐅᑕᕆᔭᐅᔪᖅ 
ᑲᑎᒪᔨᕋᓛᖑᑲᐃᓐᓇᖅᑐᓄᑦ. "ᐅᓂᒃᑳᓕᐊᕆᔭᕗᑦ ᓴᖅᑭᑦᑎᓯᒪᔪᑦ ᓇᐃᓈᖅᑕᐅᓯᒪᓪᓗᑎᒃ ᐱᓕᕆᓯᒪᓕᖅᑕᑦᑎᓐᓄᑦ 
ᐅᓪᓗᒥ ᐊᒻᒪ ᓇᓗᓇᐃᕐᓯᓯᒪᓪᓗᑎᒃ ᐱᓪᓗᐊᑕᐅᓂᖏᓐᓂᒃ ᐱᓕᕆᐊᕆᔭᐅᔪᑦ ᐊᒻᒪᓗ ᐃᓱᒫᓗᒍᑕᐅᔪᑦ ᑐᓴᕐᓯᒪᔭᕗᑦ 
ᐊᒃᑐᖅᑕᐅᓯᒪᔪᓂᑦ ᓄᓇᕗᑦ ᐃᓗᐊᓂ. ᑐᓐᖓᓱᒃᑎᑦᑎᕗᒍᑦ ᓱᓕ ᑎᑎᕋᕐᓯᒪᔪᓂᒃ ᑐᓂᔭᐅᔪᒪᒍᑦᑕ ᐃᓱᓕᓐᓇᓱᐊᕐᓂᖓᓂ 
ᑕᒪᓐᓇ ᑐᓴᕋᓱᐊᕐᓂᕆᔭᕗᑦ ᑕᖅᑲᒃᑯᓇᓐᖓᑦ, ᑕᐃᑦᓱᒪᓂᐅᓕᖅᐸᑦ ᕿᒥᕐᕈᓇᓛᕋᑦᑎᒍ ᑎᑎᕋᕐᓯᒪᔪᑦ 
ᑐᓐᓂᖅᑯᑎᒋᔭᐅᔪᓕᒫᑦᑎᐊᑦ." 

ᑲᑎᒪᔨᕋᓛᖑᑲᐃᓐᓇᖅᑐᑦ ᑐᓂᓯᓚᐅᖅᑐᑦ ᑎᓴᒪᓂᒃ ᐊᑐᓕᖁᔭᓕᐊᕆᔭᒥᖕᓂᒃ ᐅᓂᒃᑳᓕᐊᖏᑕ ᐃᓗᐊᓂ. ᐊᑖᒍᑦ 
ᒪᓕᒐᕆᔭᖏᑕ ᐊᐅᓚᓂᖓᓐᓄᑦ ᒪᓕᒐᓕᐅᖅᑎᒃᑯᑦ, ᓄᓇᕗᑦ ᒐᕙᒪᒃᑯᖏᑦ ᑐᓂᓯᔭᕆᐊᖃᕐᓂᐊᖅᑐᑦ ᐃᓗᐃᑦᑐᓂᒃ 
ᑭᒡᒍᓯᕆᔭᖏᓐᓂᒃ ᐅᓪᓗᐃᑦ 120 ᐊᓂᒍᓚᐅᖏᓐᓂᖏᓐᓂ. 

"ᑭᖑᓪᓕᕐᒥ ᐱᓕᕆᐊᒃᓴᕆᓂᐊᖅᑕᕗᑦ ᑐᓴᕋᓱᐊᕐᓗᑕ ᑕᖅᑲᒃᑯᓇᓐᖓᑦ ᑭᓱᓂᒃ ᑕᑯᔪᒪᒐᔭᕐᒪᖔᑕ ᓄᑖᑦ ᐱᖁᔭᕐᔪᐊᑉ 
ᐃᓗᐊᓂ", ᑕᐃᒪᓐᓇ ᐅᖃᓚᐅᖅᑐᖅ ᐅᕕᑎ ᐊᓚᑲᓐᓄᐊᖅ. "ᑖᓐᓇ ᐅᓂᒃᑳᓕᐊᖑᔪᖅ ᓇᓗᓇᐃᕐᓯᓯᒪᑦᑎᐊᖅᑐᖅ 
ᐊᒃᓱᕈᓴᐅᑕᐅᓂᐊᖅᑐᓂᒃ ᐊᒡᒋᖅᑐᓂᒃ ᓯᕗᓂᒃᓴᑦᑎᓐᓂ." 

ᑲᑎᒪᔨᕋᓛᖑᑲᐃᓐᓇᖅᑐᑦ ᓄᓇᓕᖕᓄᑦ ᐳᓚᕋᓪᓗᑎᒃ ᑐᓴᕋᓱᐊᕐᓂᐊᖅᑐᑦ ᑭᖑᓂᖏᓐᓂ 2002 ᐊᕐᕌᒍᐊᓂ. 
ᐃᓗᓕᕆᔭᖏᑦ ᓴᖅᑭᑕᐅᓂᐊᖅᑐᑦ ᐋᖅᑭᒡᓱᕐᓯᒪᔪᑦ ᑐᓴᕋᓱᐊᕐᓗᑎᒃ ᐳᓚᕋᓐᓂᕆᓂᐊᖅᑕᖏᓐᓄᑦ 
ᐊᑐᐃᓐᓇᕈᖅᑎᑕᐅᓂᐊᖅᑐᑦ ᒪᓕᒐᓕᐅᖅᑎᒃᑯᓐᓄᑦ. 

 
ᐊᔾᔨᖏᑦ ᑲᑎᒪᔨᕋᓛᖑᑲᐃᓐᓇᖅᑐᑦ ᐅᓂᒃᑳᓕᐊᖏᑕ ᐊᑐᐃᓐᓇᕈᖅᑎᑕᐅᓂᐊᖅᑐᑦ ᒪᓕᒐᓕᐅᖅᑎᒃᑯᓐᓄᑦ ᐊᒻᒪᓗ 
ᐊᑐᐃᓐᓇᐅᓪᓗᑎᒃ ᖃᕆᑕᐅᔭᒃᑯᑦ ᐱᑐᒡᕕᖕᒥ ᐅᕙᓂ: www.assembly.nu.ca 

 



ᑐᓴᕆᐊᒃᑲᓐᓂᕈᒪᒍᕕᑦ ᑐᓴᖅᑎᓪᓗᒍ 
ᕆᐱᑲ ᐅᕿ ᐅᐃᓕᐊᒻᔅ, ᒪᓕᒐᓕᐅᖅᑎ 
ᐃᒃᓯᕙᐅᑕᕆᔭᐅᔪᖅ, ᑲᑎᒪᔨᕋᓛᖑᑲᐃᓐᓇᖅᑐᓄᑦ ᕿᒥᕐᕈᓇᖕᓂᐊᕐᓗᑎᒃ ᐃᓕᓴᕆᔭᐅᓯᒪᔪᑦ ᐅᖃᐅᑦᑎᓐ 
ᐱᖁᔭᕐᔪᐊᖓᓐᓄᑦ 
ᐅᖄᓚᐅᑖ: (867) (867)  

 


